
1. Volume 

1.1 Introdución 

Desde as orixes da civilización, os seres humanos necesitaron crear obxectos tridimensionais, 

tanto para responder a necesidades funcionais coma movidos por intencións lúdicas, relixiosas 

ou artísticas. En todas as producións humanas pode rastrexarse unha intención estética, que 

unhas veces se produce dunha maneira intuitiva e emocional e outras é o resultado dun proceso 

racional máis ou menos sofisticado. A materia de Volume ocúpase especificamente do estudo da 

forma e do espazo tridimensional no ámbito da expresión artística, atendendo ás calidades físi-

cas, espaciais, estruturais e volumétricas dos obxectos. 

A introdución ao estudo e a análise das formas e manifestacións tridimensionais completa e 

desenvolve a formación plástica e artística do alumnado, exercitando os mecanismos de percep-

ción das formas volumétricas e axudando ao desenvolvemento dunha visión analítica e sintética 

dos obxectos de creación tridimensional que nos rodean, así como das súas aplicacións máis sig-

nificativas no campo científico, industrial, artesanal e artístico. 

O alumnado que curse esta materia adquirirá as competencias que lle permitan comprender 

en que medida a forma, o tamaño, a cor ou o acabado final dos obxectos de creación tridimen-

sional veñen condicionados tanto polos materiais e técnicas empregados coma pola función, a 

intencionalidade expresiva, os efectos que se queren producir na recepción e a contorna cultural 

en que se producen. Outros factores condicionantes son os aspectos relacionados coa sustenta-

bilidade e co coidado do ambiente. Valores tales como o respecto e o aprecio da riqueza inherente 

á diversidade cultural e artística ou a necesidade de protexer a propiedade intelectual propia e 

allea deben ser tidos tamén en conta, sen esquecer a perspectiva de xénero e a perspectiva in-

tercultural, para poñer en valor o traballo realizado por mulleres ou por persoas de culturas que 

non pertencen ao ámbito occidental dominante. 

A materia de Volume trata tanto do desenvolvemento da percepción sensorial, intelectual e 

crítica das formas coma da creación de obxectos tridimensionais, vertentes ambas estreitamente 

vinculadas. Esta dimensión da materia conecta o mundo das ideas co das formas para partir do 

coñecemento da linguaxe plástica e do uso de materiais, procedementos e técnicas de configu-

ración tridimensional, así como doutros elementos de configuración formal e espacial, da análise 

da representación espacial e da aplicación da metodoloxía xeral do proxecto de creación de ob-

xectos tridimensionais. Espérase con iso que o alumnado adquira, xunto coa capacidade de per-

cepción espacial, táctil e cinestésica un dominio técnico e unhas habilidades creativas capaces de 

mobilizar o pensamento diverxente, como manifestación da capacidade humana para propoñer 

múltiples respostas ante un mesmo estímulo. Todo iso favorece o desenvolvemento de certos 

compoñentes da formación artística fortemente vinculados entre si: a percepción intelectual e 

sensorial da forma, a creación de obxectos tridimensionais e a análise da luz para a comprensión 

da configuración e da percepción dos obxectos volumétricos. 

O alumnado adquirirá unha visión xeral, tanto das técnicas e procedementos escultóricos máis 

innovadores coma dos máis tradicionais, para que identifique as propiedades e particularidades 

expresivas dos distintos materiais, como barro, madeira, pedra, mármore ou metais, entre ou-

tros, e comprenda que pode achegar cada un á función de cada obxecto e a intencionalidade da 

proposta creativa, considerando o contexto cultural no que se traballa. Do mesmo xeito, debe 

reflexionar sobre os útiles e as ferramentas máis adecuados para cada produción artística. Abór-

danse tamén aspectos relacionados coa composición no espazo, fomentando a expresividade e o 

desenvolvemento do deleite estético e sensorial, para favorecer o crecemento persoal, social, 

académico e profesional. Outro aspecto importante ao que se debe prestar atención desde esta 

materia é a reflexión sobre a necesidade de facer un uso adecuado e responsable dos materiais, 

atendendo ao seu impacto ambiental e á prevención e ao tratamento dos posibles residuos que 

se xeren, desenvolvendo así unha actitude crítica, sustentable, inclusiva e innovadora ante a ex-

periencia artística. 

Estes fins vehiculan os obxectivos da materia de Volume definidos a partir dos obxectivos 

xerais e as competencias clave previstas para a etapa de bacharelato. A consecución dos devan-

ditos obxectivos implicará a adquisición por parte do alumnado dos coñecementos e habilidades 

necesarios para propoñer e levar a cabo solucións factibles na creación de propostas volumétri-

cas. Ademais, contribuirá a desenvolver a súa capacidade crítica e estética, utilizando o vocabu-

lario específico adecuado para fundamentar os seus xuízos sobre distintas creacións volumétri-

cas, desde o respecto cara á diversidade e cara ao patrimonio artístico e cultural. 

Os criterios de avaliación, que se desprenden directamente dos devanditos obxectivos, están 

deseñados para comprobar o seu grao de consecución. 

Os criterios de avaliación e os contidos da materia organízanse en catro bloques, que non 

deben acometerse obrigatoriamente na orde en que están presentados, senón dunha maneira 

integrada en función das distintas situacións de aprendizaxe, o que facilita unha visión global da 

materia. O primeiro bloque, «Técnicas e materiais de configuración», atende aos materiais e pro-

cedementos esenciais no traballo escultórico. O segundo bloque, «Elementos de configuración 

formal e espacial», comprende a linguaxe e as tipoloxías das formas volumétricas. O terceiro 

bloque, «Análise da representación tridimensional», recolle os elementos da forma no espazo e 

a súa presenza no patrimonio artístico. Finalmente, o bloque chamado «Os proxectos de arte e 

deseño tridimensionais» ocúpase das metodoloxías proxectuais e os aspectos profesionais vin-

culados con este campo. 

Para unha mellor adquisición dos obxectivos da materia é necesario propoñer unhas situacións 

de aprendizaxe que lle permitan ao alumnado mellorar o desempeño das habilidades requiridas 

para o traballo coas formas volumétricas, considerando a incorporación de ferramentas dixitais 

cando resulte pertinente. No seu desenvolvemento, os bloques de contidos deben traballarse de 

forma conxunta, de maneira que os coñecementos, destrezas e actitudes se activen de maneira 

interrelacionada para responder a retos de progresiva complexidade. 

1.2 Obxectivos 

Obxectivos da materia 

OBX1. Identificar os fundamentos compositivos da linguaxe tridimensional en obras de diferentes épocas e 

culturas analizando os seus aspectos formais e estruturais, así como os canons de proporción e elementos 

compositivos empregados, para aplicalos a producións volumétricas propias equilibradas e creativas. 

▪ Educar a mirada é esencial para dotar o alumnado das destrezas necesarias para ver, descubrir e sentir a creación 

de obras artísticas volumétricas. A análise de obras de diferentes épocas e culturas apreciando as distintas técni-

cas, os materiais e os elementos compositivos empregados permite entender os principais elementos da linguaxe 

tridimensional. Ao comparar as obras en relevo e as obras exentas e diferenciar os aspectos decorativos dos es-

truturais, desenvólvense as habilidades necesarias para a identificación dos elementos da linguaxe tridimensional 

de producións volumétricas. 

▪ A partir da análise de obras tridimensionais, o alumnado interiorizará a terminoloxía específica da materia, enri-

quecendo así a súa capacidade comunicativa e aprendendo a explicar as obras de maneira precisa. Así mesmo, a 

través do achegamento a das obras creadas en distintos contextos históricos ou culturais, recoñece o valor da 

diversidade do patrimonio, así como a riqueza creativa e estética inherente a ela. As experiencias artísticas con-

tribuirán ao desenvolvemento da súa personalidade e ampliarán o seu repertorio de recursos, facilitando a apli-

cación das aprendizaxes adquiridas ás súas propias propostas volumétricas e a realización de pezas equilibradas 

e creativas. 

▪ As novas tecnoloxías facilitan o acceso do alumnado a unha gran variedade de obras, por exemplo, a través das 

bibliotecas ou coleccións dixitais, de modo que poida analizar unha ampla gama de formas, estruturas, proporcións 

e elementos compositivos, así como de técnicas e materiais. 

▪ Entre as obras analizadas, débese incorporar a perspectiva de xénero e a perspectiva intercultural para reflexionar 

sobre a conformación do canon artístico dominante e recoñecer a achega a esta disciplina de artistas mulleres e 

de artistas de culturas non occidentais, así como de creadoras e creadores galegos. 

OBX2. Explorar as posibilidades plásticas e expresivas da linguaxe tridimensional partindo da análise de ob-

xectos e obras de diferentes artistas nas que se estableza unha relación coherente entre a imaxe e o seu 

contido, para elaborar producións tridimensionais con diferentes funcións comunicativas e respectuosas da 

propiedade intelectual. 

▪ Explorar as posibilidades plásticas e expresivas que se materializan en diversos obxectos e obras volumétricas 

constitúe unha actividade imprescindible para que o alumnado poida comprender as distintas funcións comunica-

tivas da linguaxe tridimensional. Esta exploración pode partir da análise dos aspectos máis notables da configu-

ración de obxectos cotiáns tridimensionais (os elementos formais, funcionais e estruturais), do estudo das dife-

renzas entre o estrutural e o accesorio e da identificación da relación entre forma e función, vinculando a súa 

función comunicativa e o seu nivel icónico. O acceso ás obras a través de diversas fontes bibliográficas e dixitais 

(sitios web, acceso dixital a museos etc.) fai posible que o alumnado poida ter á súa disposición unha gran varie-

dade de obras significativas de diferentes artistas, tanto do pasado como da actualidade. 

▪ A análise de obxectos e obras permítelle ao alumnado adquirir os coñecementos necesarios para explorar as po-

sibilidades plásticas e expresivas da linguaxe tridimensional a través de propostas alternativas á representación 

de obxectos e obras tridimensionais, obviando os aspectos estilísticos ou decorativos. Deste xeito, pode xerar, nun 

proceso de abstracción, obxectos volumétricos dotados de significado, atendendo á relación entre imaxe e contido, 

así como entre forma, estrutura e función comunicativa, con distintos niveis de iconicidade. A adquisición deste 

obxectivo contribúe, ademais, a que as alumnas e os alumnos desenvolvan a súa capacidade crítica e estética e 

descubran as calidades expresivas desta disciplina, adquirindo os coñecementos, destrezas e actitudes necesarios 

para a explicación e xustificación argumentada de obras propias e alleas. 

▪ A inspiración en obras existentes ou a súa adaptación creativa son unha ocasión idónea para reflexionar sobre 

aspectos relacionados coa propiedade intelectual, tanto para aprender a protexer a creatividade propia como para 

ser respectuosos coa creatividade allea. 

OBX3. Realizar propostas de composicións tridimensionais, seleccionando as técnicas, as ferramentas e os 

materiais de produción máis adecuados, para resolver problemas de configuración espacial e apreciar as cali-

dades expresivas da linguaxe tridimensional. 

▪ Iniciarse no campo da creación de composicións tridimensionais proporcionándolle ao alumnado unha serie de 

coñecementos, destrezas e actitudes que lle permiten descubrir os materiais, as ferramentas e as técnicas propias 

da materia. Neste proceso de experimentación, o alumnado aprende a seleccionar e a utilizar as ferramentas e os 

materiais máis adecuados en función das características formais, funcionais, estéticas e expresivas da peza que se 

vaia realizar. Tamén a identificar, seleccionar e aplicar as técnicas de elaboración e reprodución en función dos 

obxectivos plásticos e comunicativos da obra para poder resolver os problemas de configuración espacial expos-

tos. No proceso de selección, haberá de ter en conta a sustentabilidade e o impacto ambiental das ferramentas e 

os materiais e deberá considerar as condicións de seguridade e hixiene para o seu correcto uso. 

▪ A adquisición deste obxectivo permite que o alumnado desenvolva a creatividade asociada co pensamento diver-

xente, así como a súa autonomía e a súa capacidade de iniciativa. Na resolución de problemas volumétricos ha de 

considerarse, ademais, o erro como unha oportunidade de mellora e de aprendizaxe que lle axude a desenvolver a 

súa autoestima persoal e artística, así como a súa resiliencia. Isto permitiralle enfrontarse a futuros retos relacio-

nados coa configuración espacial nos ámbitos tanto académico coma profesional. 

OBX4. Elaborar proxectos individuais ou colectivos adecuando os materiais e os procedementos á finalidade 

estética e funcional dos obxectos que se pretenden crear e achegando solucións diversas e creativas aos re-

tos expostos durante a execución, para valorar a metodoloxía proxectual como forma de desenvolver o pen-

samento diverxente na resolución creativa de problemas. 

▪ A materia de Volume proporciona o contexto propicio para que o alumnado poida planificar e desenvolver 

proxectos sustentables e creativos, de forma tanto individual coma colaborativa, ofrecéndolle a oportunidade de 

tomar a iniciativa na ideación, no deseño e na proxección das súas propias propostas volumétricas. Os proxectos 

hanse de deseñar en función dos condicionantes e requirimentos expostos e achegando solucións diversas e cre-

ativas. A planificación das distintas fases, desde a ideación ata a elaboración final da obra, pódese realizar utili-

zando fontes dixitais e bibliográficas para recompilar e analizar a información que permita levar a cabo propostas 

creativas e viables. No proceso de planificación e desenvolvemento do proxecto, o alumnado ha de determinar os 

aspectos materiais, técnicos e construtivos dos produtos de deseño tridimensional en función das súas intencións 

expresivas, funcionais e comunicativas, ademais de interpretar e analizar a documentación gráfica técnica en fun-

ción das súas características e debuxar a información gráfica necesaria para o desenvolvemento do produto, tendo 

en conta as súas características e parámetros técnicos e estéticos. Así mesmo, debe realizar bosquexos, maquetas 

ou modelos que permitan a visualización de obxectos tridimensionais utilizando diferentes técnicas e, por último, 

comprobar a viabilidade da súa execución. 

▪ Para iso, será necesario que o alumnado organice e distribúa as tarefas e que asuma responsabilidades individuais 

orientadas a conseguir un obxectivo común, coordinándose co resto do equipo e respectando as realizacións e 

opinións dos demais. A identificación e a asunción de diversas tarefas e funcións na execución do proxecto favo-

recerán o descubrimento de oportunidades de desenvolvemento persoal, social, académico e profesional. Así, o 

alumnado poderá valorar a metodoloxía proxectual como unha forma de desenvolver o pensamento diverxente 

para a resolución creativa de problemas, así como identificar o traballo en equipo como fonte de riqueza creativa 

e favorecer o seu desenvolvemento persoal e a súa autoestima. 

1.3 Criterios de avaliación e contidos 

Primeiro curso 

Materia de Volume 

1º curso 

Bloque 1. Técnicas e materiais de configuración 

Criterios de avaliación Obxectivos 

▪ CA1.1. Describir materiais, ferramentas e técnicas de creación tridimensional aplicando a terminolo-

xía específica da materia. 

OBX1 

▪ CA1.2. Resolver de forma creativa problemas de configuración espacial a través de composicións tri-

dimensionais, seleccionando as técnicas, as ferramentas e os materiais de realización máis adecua-

dos en función dos requisitos formais, funcionais, estéticos e expresivos. 

OBX3 

Contidos 

▪ Materiais e ferramentas de configuración tridimensional. Materiais sustentables, naturais, efémeros e innovado-

res. Características técnicas, comunicativas, funcionais e expresivas. Terminoloxía específica. 

▪ Procedementos de configuración: técnicas aditivas (modelaxe, escaiola directa...), subtractivas (talla), construtivas 

(estruturas e instalacións) e de reprodución (moldeado e baleirado, sacado de puntos, pantógrafo, impresoras 3D). 

Bloque 2. Elementos de configuración formal e espacial 

Criterios de avaliación Obxectivos 

▪ CA2.1. Estudar os aspectos máis notables de pezas volumétricas identificando as diferenzas entre o 

estrutural e o accesorio. 

OBX2 

▪ CA2.2. Describir formas, estruturas, proporcións e elementos compositivos tridimensionais apli-

cando a terminoloxía específica da materia. 

OBX1 

▪ CA2.3. Explicar os canons de proporción e os elementos compositivos de pezas tridimensionais de 

diferentes períodos artísticos dentro do seu contexto histórico diferenciando os aspectos decorati-

vos dos estruturais. 

OBX1 

▪ CA2.4. Elaborar producións volumétricas cunha función comunicativa concreta, atendendo á relación 

entre imaxe e contido, así como entre forma, estrutura e función comunicativa, con distintos niveis 

de iconicidade. 

OBX2 

Contidos 

▪ As formas tridimensionais e a súa linguaxe. Elementos estruturais da forma: liña, plano, aresta, vértice, superficie, 

volume, texturas (visuais e táctiles), concavidades, convexidades, baleiro, espazo, masa, escala, cor. 

▪ Composición espacial (campos de forza, equilibrio, dinamismo etc.) e relación entre forma, escala e proporción. 

▪ As estruturas tridimensionais: modularidade, repetición, gradación e ritmo no espazo. 

▪ Relación entre forma e estrutura. A forma externa como proxección ordenada de forzas internas. 

▪ Relacións entre os elementos (dirección, posición, espazo e gravidade). 

▪ Representación do movemento nos obxectos tridimensionais e na escultura. Elementos móbiles na obra tridimen-

sional. 

▪ A luz como elemento xerador e modelador de formas e espazos. 

▪ Calidades emotivas e expresivas dos medios gráfico-plásticos en corpos volumétricos. 

▪ Tipoloxía de formas volumétricas adaptadas ao deseño de obxectos elementais de uso común como medio de 

estudo e de análise. 

Bloque 3. Análise da representación tridimensional 

Criterios de avaliación Obxectivos 

▪ CA3.1. Explicar as funcións comunicativas da linguaxe tridimensional en obras significativas de dife-

rentes creadores, desde unha perspectiva intercultural, inclusiva e de xénero, xustificando, de ma-

neira argumentada a relación establecida entre a forma e o contido. 

OBX2 

▪ CA3.2. Describir as calidades expresivas da linguaxe tridimensional nas composicións tridimensionais 

propostas xustificando a selección das técnicas, as ferramentas e os materiais de realización máis 

adecuados. 

OBX3 

▪ CA3.3. Analizar os aspectos máis notables da configuración de esculturas e obxectos cotiáns tridi-

mensionais describindo a relación entre a súa función comunicativa, a súa usabilidade e o seu nivel 

icónico. 

OBX2 

▪ CA3.4. Analizar as diferentes fontes de difusión de obras volumétricas, apreciando o respecto á au-

toría e aos dereitos de propiedade intelectual. 

OBX2 

Contidos 

▪ Escultura, obras de arte, artesanía e deseño tridimensional no patrimonio artístico e cultural universal e galego. 

Contexto histórico e principais características técnicas, formais, estéticas e comunicativas. 

▪ Tipoloxías da escultura. Relevo e escultura exenta. 

▪ A perspectiva de xénero e a perspectiva intercultural. 

▪ Arte obxectual e conceptual. A instalación artística. Artes performativas. 

▪ Graos de iconicidade nas representacións escultóricas. Hiperrealismo e efectos especiais, realismo, abstracción, 

síntese, estilización. 

▪ As posibilidades plásticas e expresivas da linguaxe tridimensional e o seu uso creativo na ideación e realización de 

obra orixinal. 

▪ Técnicas de transmisión de emocións, estudo do xesto, ideas, accións e situacións na produción e recepción de 

obras de arte volumétricas. 

▪ O respecto da propiedade intelectual. Tradición, inspiración, plaxio, apropiación. 

▪ Fontes bibliográficas e dixitais de acceso a obras volumétricas de diferentes épocas e culturas: sitios web, acceso 

dixital a museos, bibliotecas ou coleccións dixitais etc. 

Bloque 4. Os proxectos de arte e deseño tridimensionais 

Criterios de avaliación Obxectivos 

▪ CA4.1. Planificar proxectos tridimensionais organizando correctamente as súas fases, distribuíndo 

de forma razoada as tarefas, avaliando a súa viabilidade e sustentabilidade e seleccionando as téc-

nicas, as ferramentas e os materiais máis adecuados ás intencións expresivas, funcionais e comuni-

cativas. 

OBX4 

▪ CA4.2. Participar activamente na realización de proxectos artísticos asumindo diferentes funcións, 

valorando e respectando as achegas e as experiencias dos demais e identificando as oportunidades 

de desenvolvemento persoal, social, académico e profesional que ofrece. 

OBX4 

▪ CA4.3. Realizar proxectos individuais ou colaborativos adecuando materiais e procedementos á fina-

lidade estética e funcional dos obxectos que se pretenden crear e achegando solucións diversas e 

creativas aos retos expostos durante a execución. 

OBX4 

▪ CA4.4. Avaliar e presentar os resultados de proxectos tridimensionais analizando a relación entre os 

obxectivos expostos e o produto final obtido e explicando as posibles diferenzas entre eles. 

OBX4 

Contidos 

▪ Principios e fundamentos do deseño tridimensional. 

▪ Metodoloxía proxectual aplicada ao deseño de formas e estruturas tridimensionais. Xeración e selección de pro-

postas. Planificación, xestión e avaliación de proxectos. Difusión de resultados. 

▪ Proxectos de producións artísticas volumétricas: secuenciación, fases e traballo en equipo. 

▪ Estratexias de traballo en equipo. Distribución de tarefas e liderado compartido. Resolución de conflitos. 

▪ Pezas volumétricas sinxelas en función do tipo de produto proposto. Deseño sustentable e inclusivo. Sustentabi-

lidade e impacto dos proxectos artísticos. 

▪ Oportunidades de desenvolvemento persoal, social, académico e profesional vinculadas coa materia. 

▪ A propiedade intelectual: a protección da creatividade persoal. 

1.4 Orientacións pedagóxicas 

A intervención educativa na materia de Volume desenvolverá o seu currículo e tratará de asen-

tar de xeito gradual e progresivo as aprendizaxes que lle faciliten ao alumnado o logro dos ob-

xectivos da materia e, en combinación co resto das materias, unha adecuada adquisición das 

competencias clave e o logro dos obxectivos da etapa. 

Neste sentido, no deseño das actividades, o profesorado terá que considerar a relación exis-

tente entre os obxectivos da materia e as competencias clave a través dos descritores operativos 

e as liñas de actuación no proceso de ensino e aprendizaxe que se presentan nos apartados se-

guintes e seleccionar aqueles criterios de avaliación do currículo que se axusten á finalidade bus-

cada, así como empregalos para verificar as aprendizaxes do alumnado e o seu nivel de desem-

peño. 

Relación entre os obxectivos da materia de Volume e as competencias clave a través dos des-
critores operativos establecidos no anexo I 

Obxectivos 

da materia 

Competencias clave 

CCL CP STEM CD CPSAA CC CE CCEC 

OBX1 1 3  1 4 1  1-2 

OBX2 1 3  1 4 1  1-2 

OBX3     5 4  3.1-3.2-4.1 

OBX4 3 1 3 3 3.1-3.2  3 3.1-4.1-4.2 

Liñas de actuación no proceso de ensino e aprendizaxe 

– O uso de estratexias que axuden á comprensión, expresión e comunicación en diferentes for-

matos plásticos, visuais e audiovisuais, así como ao correcto e seguro uso das tecnoloxías da 

información e da comunicación. 

– A realización de proxectos significativos para o alumnado emparellando a percepción e a ima-

xinación cos coñecementos prácticos e técnicos que o axuden a orientarse académica e profe-

sionalmente e a desenvolver un espírito emprendedor. 

– A énfase en impulsar a capacidade creadora do alumnado en canto á produción tridimensional 

apoiando solucións propias, diverxentes e afastadas de convencionalismos. 

– O traballo en proxectos creativos tridimensionais que xunten todos os bloques de contidos de 

forma conxunta, de maneira que os coñecementos, destrezas e actitudes se activen de ma-

neira interrelacionada para responder a retos de progresiva complexidade. 

– O uso de métodos que teñan en conta os diferentes ritmos de aprendizaxe do alumnado, que 

favorezan a capacidade de aprender por si mesmo e que reforcen a autoestima crítica, a au-

tonomía, a reflexión e a responsabilidade. 

– A atención individualizada do alumnado adaptando as propostas creativas á súa diversidade, 

tentando previr e detectar dificultades de aprendizaxe e poñendo en marcha mecanismos de 

reforzo tan pronto como se produzan. 

– A resolución colaborativa de problemas facendo énfase na prevención e resolución de confli-

tos, na inclusión e na igualdade de xénero. 

– O uso de estratexias para traballar transversalmente o fomento do desenvolvemento susten-

table e o coidado do ambiente, a través do estudo dos materiais e do impacto das creacións 

volumétricas na contorna. 

– A realización de proxectos creativos nos que se traballe transversalmente a comprensión lec-

tora, a expresión oral e escrita, a comunicación audiovisual, a competencia dixital e o fomento 

da creatividade, do espírito científico e do emprendemento. 


